
	Азық-түлік қауіпсіздігі проблемасы кез-келген мемлекеттің орнықты дамуына әсер ететін факторлардың бірі ретінде ұлттық қауіпсіздікті қамтамасыз етудің маңызды тетігі болып қалады. 
	Бәрімізге белгілі, Мемлекет басшысы Н.Ә. Назарбаев 2012 жылы 14 желтоқсанда еліміздің келешегіне айқын бағдар көрсеткен, ХХІ ғасырдағы басты міндеттерді қамтыған «Қазақстан-2050» Стратегиясын жария етті. Елбасы Н.Ә. Назарбаев әлемдегі үшінші сын-қатер деп жаһандық азық-түлік қауіпсіздігіне төнетін қатерді атады. Президент Н.Ә. Назарбаев өз сөзінде жер-жаһанда халық саны өсуінің жоғары қарқыны азық-түлік проблемасын күрт шиеленістіре түсетінін, бүгіннің өзінде әлемде миллиондаған адам аштыққа ұшырап, миллиардқа жуық адам тағамның ұдайы жетіспеушілігін бастан кешіріп отырғанын еске салып өтті [1].
	Елдің азық-түлік қауіпсіздігін қамтамасыз ету – қажетті деп саналатын барлық отандық өнім түрлеріне халыктың еркін қол жетімділігін қалыптастыру, импортқа тәуелді болмау дегенді білдіреді. Бұл ұғымның көптеген анықтамалары бар және түрлі елдерге қарағанда, бірқатар өзіндік ерекшеліктері де бар. Ол қоғамның барлық мүшелерінің денсаулығын және белсенділігін сақтау үшін жеткілікті мөлшерде қоректену мен азық-түлік ресурстарын пайдаланатындай жағдайды қалыптастыруды қарастырудан бастап, азық-түлік қауіпсіздігінің макроэкономикалық жағдайымен, қоғамдық өндірістің тиімділігімен, халықтың табысымен, экономиканың азық-түліктік секторымен анықталады [2].
	Қазақстанның АӨК іскерлік кеңесі төрағасы А.Евниев өз сұхбатында«Азық-түлік қауіпсіздігінің үш деңгейі бар. Біріншіден, әр мемлекетте қолжетімділік болуы тиіс, яғни өнім мемлекеттің өзінде өндірілуі керек немесе ондай жағдай болмаса шетелден әкелінуі қажет. Екіншіден, азық-түлікті халықтың сатып алуға мүмкіншілігі болуы керек. Басқаша айтқанда, азаматтың өз қаражатына азық-түлік қоржынын нарықтық бағамен алуға шамасы келуі тиіс. Ал үшінші деңгейде азық-түлік сапасы жоғары болуы қажет. Бұл ретте, зертханалық тексерістерді өткізу сынды мемлекеттің арнайы жүйесі болғаны маңызды. Біздің мемлекетіміз бүгінгі күні өзін-өзі азық-түлікпен қамтамасыз етіп отыр. Дегенмен, бұл салада азық-түліктің нақты әр түріне қатысты жұмыс болуы қажет» дегені белгілі [3].
	Мемлекеттің азық-түлік қауіпсіздігі дәрежін сипаттау үшін бағалаудың бес баллдық жүйесін ұсыну мүмкін. Бағалар қоректік заттарды өндіретін салалар мүмкіншілігін, олармен халықтың қамтамасыз етілу дәрежесін, тамақ өнімдерінің сапасын, оларға қоғамның барлық топтарының қол жетерлік деңгейін, азық-түліктің стратегиялық қорын арттыру жөніндегі көлемі мен мүмкіндіктерін, өндіріс және ғылыми-техникалық база жағдайын, сондай-ақ қоршаған ортаны сақтау мен жақсартуды ескеру арқылы айқындалады. 
Аталған жүйеге зейін қоя отырып, мемлекеттің азық-түлік қауіпсіздігін сараптаудың келесі төрт сипаттамасын ұсынуға болады.
Азық-түлік қауіпсзідігі толық қаматамсыз етілген елдер, егер: 
- халық жынысы, жасы, еңбек жғдайы, ұлттық дәстүрі және аймақтың табиғи-климат ерекшеліктері ескерілген, ғылыми негізделген норма бойынша отандық өндірісте өндірілген экологиялық таза, денсаулыққа пайдалы тамақ өнімдерімен қамтамасыз етілсе;
- тамақ өнімдері бағалары барлық адал еңбекшілерге, көп балалы отбасыларға, зейнеткерлерге олардың кәсібіне тәуелсіздікте қол жетерлік болған жағдайда;
- сұрапыл апаттар, соғыс немесе басқа да төтенше жағдайлар болған кезде азық-түліктің стратегиялық қоры жасақталған болса және осы қор қоректік заттарды мөлшерлеп бөлуді енгізген жағдайда, елдің аштықтан кемінде бес жыл аулақ болуына мүмкіндік берсе(мысалы: қазір АҚШ-та осындай мерзімге астық қоры құрылған);
- әртүрлі апаттар мен соғыстар кезінде басқа елдерге азық-түлік жәрдемін беру және қорды көбейту үшін тамақ өндірісін арттыруға мүмкіндік беретін агроөнеркәсіптік кешен, балық және орман шаруашылығы орнықты дамыса;
- ғылым әлемдік жоғары жетістіктер деңгейінде болса, сонымен қатар шаруашылық салаларын техниканың, технологияның ең жаңа үлгілерімен қамтамасыз етсе, мал мен өсімдіктің геноқорын жақсартуға ықпал етсе, сондай-ақ барлық сфералардың дамуы мен қоғам қызметінің болашағына анық болжам жасай алса;
- табиғат қорғау және табиғатты қайта қалпына келтіру саясаты мен тәжірибесі өмір сүру ортасын жақсартуды және сақтауды қамтамасыз етсе. 
Азық-түлік қауіпсіздігі негізінен қамтамасыз етілген елдер, егер: 
- жоғарыда аталған 3-ші тармақтан басқа барлық жағдайлар қамтамасыз етілсе, яғни стратегиялық қор жасақталып, бірақ олар халықты төтенше жағдайлар болған кезде азық-түлікпен бес жылға дейінгі мерзімге қамтамасыз етсе. 
Азық-түлік қауіпсіздігі жарым-жартылай қамтамасыз етілген елдер, егер: 
- халық отандық азық-түлік өнімдерімен 85%-ға қамтамасыз етілсе, сондай-ақ осы өнімдер экологиялық таза және денсаулыққа пайдалы болса. Бұл мөлшер халықаралық Азық-түлік және ауылшаруашылығы ұйымы қабылдаған көрсеткішке жуық. 
- тамақ өнімдері бағасы бұқара халықтың көп бөлегіне қол жетерлік болған жағдайда;
- азық-түліктің стратегиялық қоры шектеулі болса және төтенше жағдайлар болған кезде халықты орнықты қамтамасыз етуді қамсыздандыра алмаса;
- өндіріс қуаты азық-түлік өндіруді арттыруға мүмкіндік берсе;
- ғылыми-техникалық база әлемдік жоғары жетістіктер деңгейінен артта қалғанымен, даму бағытында болса;
- табиғат қорғау шаралары іске асырылғанмен, өмір сүру ортасын қайта қалпына келтіру қарқыны жеткіліксіз болса.
Азық-түлік қауіпсіздігі қамтамасыз етілмеген елдер, егер:
- халық экологиялық таза және пайдалы отандық азық-түлік өнімдерімен 60-80%-ға қамтамасыз етілсе;
- тамақ өнімдерінің бағасы еңбекші халықтың негізгі массасына қол жетерлік болмаса;
- азық-түліктің стратегиялық қоры жұтаң немесе жоқ болса;
- өндіріс қуаты азық-түлік өндіруді арттыруға мүмкіндік бермесе;
- ғылыми-техникалық база дамымаса;
- табиғат қорғау шаралары қоршаған орта жағдайына сәйкес келмесе [4]. 
Еліміздің азық-түлік қауіпсіздігі мәселелерін шешу кезеңдермен айқындалғаны дұрыс деп ойлаймыз. 
	Бұл бағытта мемлекеттік реттеу жүйесінің келесі маңызды элементтері орындалуы тиіс: халықтың төлем қабілетті сұранысын ынталандыру; монополияға қарсы реттеу және салалардың бәсекеге қабілетті әлеуетін көтеру; нарықтық инфрақұрылымды дамыту; мемлекеттік интервенцияларды жүргізу жолымен азық-түлік нарығында тұрақты коньюнктураға қолдау көрсету; ауылды несиелермен қамтамасыз ету және т.б. 
	Бұдан басқа Қазақстандағы азық-түлік қауіпсіздігін арттыру үшін төмендегі шаралар жасалуы қажет:Қазақстанда азық-түлік саласына терең талдау жасап, әр өнім түрі бойынша елімізде өндірілу, сырттан әкеліну көрсеткіштерін есептеу. Бұл ретте азық-түлік түрлерінің өзіндік құны мен бәсекеге қабілеттілігі шарттарын ескеру керек; талдау қорытындысы бойынша әрбір салаға бөлінетін қаржы, әкімшілік, жер, кадр ресурстары мәселелеріне қатысты нақты шешімдер қабылдау және оны орындауда жауапты тұлғаларды бекіту; ішкі нарықты қамтамасыз ету үшін өндірілетін азық-түлік түрлерінің тек қоймаларда есеп беру үшін сақтап қоймай, жоғары сапалы болуын қамтамасыз ету; азық-түлік сапасына зерттеулер жүргізіп, белгілі бір жүйеге келтіру; әр облыс, әр қалада азық-түлік қауіпсіздігі бойынша шағын аймақтық кластерлер құру.

